
প্রণয় বা বন্ধুত্ব
৩৫




সুধাময় “সখা” নাম জুড়ায় শ্রবণ,

কথনে অকথ্য সুখে করয়ে মগন।

শশিহীন নিশা যথা, রবিহীন দিন,

অথবা ভোজন পান যথা রস-হীন,

তেমতি মলিন আর দুখদ জীবন

যাবত না পায় নর “সখা” দরশন।

হে সখে! হৃদয়চন্দ্র! হৃদয়-মোহন,

সুচারু মূরতি! সুধা মধুর বচন!

মানস-সরসে তুমি বিকচ কমল,

জীবন বাসরে সদা মিহির বিমল,

ভবরণভূমে তুমি ভীম সেনাপতি,

অনুদ্যম বিষ নাশে পীযুষ মুরতি,

মকর কুম্ভীরপুর্ণ এ হৃদি সাগরে

আছ তুমি মণিমুক্তা রতন আকারে,

এ মনোনন্দনে তুমি কল্পতরু সম,

সংসার-সাগরে তুমি তরি অনুপম,

ধন্য, ধন্য, সেই সাধু সুদী নরগণ,

নিয়ত লভয়ে যারা তব দরশন।

হে সখে! অগণ্য ধন্যবাদ করি দান,

তুমি হে অশেষ গুণ-শকতি-নিধান

সসীম ভাষায় তব শকতি বর্ণন

হয় না, হয় না, কভু হৃদয়-রঞ্জন!

